
Ад прадзедаў спакон вякоў 
Мне засталася спадчына; 
Паміж сваіх i чужакоў 
Яна мне ласкай матчынай. 

Янка Купала 

Кожнаму пакаленню застаецца ў спадчыну тое, 
што стварылі талент i працалюбства бацькоў, прод-
каў, тое, што выяўляе нацыянальнае аблічча народа, 
яго душу, яго імкненні, тое, што кожнае пакаленне 
павінна шанаваць i памнажаць. 

«Усе народы,— пісаў В. Р. Бялінскі,— таму 
толькі i ўтвараюць сваім жыццём адзін агульны 
акорд сусветна-гістарычнага жыцця чалавецтва, 
што кожны з іх уяўляе сабою адметны гук у гэтым 
акордзе, бо з зусім аднолькавых гукаў не можа 
выйсці акорд»*. 

Свая, цудоўная спадчына ў беларускага народа. 
Стагоддзямі, узбагачаючы i ўдасканальваючы, ня-
гледзячы на цяжкія гістарычныя ўмовы, на ліхалец-
ці войнаў, выраблялі беларусы ўзоры народнага 
мастацтва, у якім сцвярджалі свой эстэтычны ідэал, 
у якое ўкладвалі тонкі густ i высокае майстэрства. 
Адыходзіла i гублялася многае — лёс не песціў бе-
ларусаў. Але i тое, што засталося, раскрывав перад 
нашым сучаснікам па-мастацку дзівосны, па-філа-
софску мудры свет народа — пранікнёнага творцы 
i ашчаднага хавальніка лепшага, таленавітага. Бела-
руская народная творчасць — паэма жыцця беларус-
кага народа на ўсіх этапах гісторыі, трапяткое 
люстра яго душы, невычэрпная крыніца творчага 
натхнення i мастацкіх вобразаў. 

Яркім здабыткам нацыянальнай культуры Бе-
ларусі з 'яўляецца народнае адзенне. Сфарміраванае 
ў выніку доўгіх i складаных працэсаў развіцця 
матэрыяльнай i духоўнай культуры народа, яно 
больш, чым іншыя сферы побыту, адлюстроўвае 
нацыянальную спецыфіку беларусаў. Таму лічыцца, 
што пасля мовы народнае адзенне — найважнейшая 
этнічная прыкмета. Глыбока i паэтычна выказала 
гэта простая беларуская сялянка. Яна хоча быць 
пахаванай ва ўборы сваёй маладосці, каб, паводле 
яе прыгожай фантазіі, продкі пазналі, «хто яна, 
хто мы як народ». 

Сапраўды. Калі мы кажам «беларус, грузін, 
іспанец», то абавязкова хочам уявіць, як ён выгля-
дае, як апрануты. Альбом «Беларускае народнае 
адзенне» i пакажа нам саміх еябе, пакажа ўсім, 
хто зацікавіцца, як выглядалі, як апраналіся бела-
русы, працоўныя людзі адной са славянскіх нацый. 
I поўныя ансамблі адзення, i кожная з яго частак — 

* Белинский В. Г. Эстетика и литературная критика. М., 1959, 
т. 2, с. 319. 

гэта, з аднаго боку, рэчы утылітарнага прызна-
чэння, з другога — творы дэкаратыўна-прыкладнога 
мастацтва. Народ заўсёды, ва ўсім — мастак. Усякі 
выраб яго рук адухоўлены шчырасцю пачуцця, рас-
квечаны цікавай выдумкай. Пры гэтым ён практыч-
на i эстэтычна мэтазгодны, пазбаўлены выпадковага, 
штучнага. Таму творы народнага дэкаратыўна-пры-
кладнога мастацтва ва ўсе часы былі i застаюцца 
бясспрэчнымі ўзорамі сапраўднага мастацтва, дзейс-
на ўплываюць на сучасную культуру, на яе далей-
шае развіццё i ўзбагачэнне. 

Згодна народным уяўленням, прыгажосць 
жанчыны заўсёды атаясамлівалася не толькі са 
знешнім выглядам, але i з яе працавітасцю, умель-
ствам, густам. Калі надыходзіла пара выходзіць 
замуж, дзяўчына рыхтавала бацькоўскай сям'і i жа-
ніховай радні багата аздобленыя кашулі, наміткі, 
паясы, ручнікі. Гэтым яна сведчыла свае здольнасці, 
рупнасць, кравецкі i вышывальны спрыт. У народ-
ных песнях хлопцу раіцца, якую дзяўчыну браць 
за жонку: 

I не выбірай, Ясю, каторая гладка, 
Сам глядзі, у людзей пытай, чы мецена хатка. 
Не ўважай, Ясеньку, каб была росла, 
Сам глядзі, у людзей пытай, чы ўмее ткаць кросна. 
Не глядзі, Ясю, чы ў пацёрках шыя, 
Сам глядзі, у людзей пытай, чы кашулю ўшые... 
Не ўважай, Ясю, чы пекне ў танцу ходзіць, 
Сам глядзі, у людзей пытай, чы усенько зробіць. 

Дэкор касцюма беларускіх сялян суладны з 
пяшчотнай мелодыяй народнай песні, мяккай пла-
стыкай нацыянальнага танца, строгай велічнасцю 
драўлянага дойлідства. Цесная ўзаемасувязь i та-
нальная зладжанасць мастацтва народнага касцюма 
з усімі праявамі творчай дзейнасці беларускага ся-
лянства, з абрадамі, звычаямі — адна з самых яго 
вызначальных рыс. Як i ў іншых відах народнага 
мастацтва, у традыцыйным касцюме мы назіраем 
тэктанічную яснасць i пластычную выразнасць, 
паэтычную сілу i ліра-эпічную напружанасць. Ма-
ляўніча аздоблены, ён хораша ўпісваўся ў беларускі 
пейзаж, адпавядаў інтэр'еру сялянскай хаты з яго 
самабытнай мэбляй, ручнікамі, абрусамі. 

Гістарычнае развіццё беларускага народнага 
адзення адбывалася ў непасрэднай сувязі з прырод-
на-кліматычнымі i сацыяльна-эканамічнымі ўмо-
вамі. Засцерагаючы чалавека ад холаду i спёкі, 




